
ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᖃᐅᔾᔩᑦᑐᕕᓂᕐᓄᑦ ᒐᕙᒪᒃᑯᑦ ᐊᐅᓚᑕᖏᓐᓂᑦ ᐊᒻᒪᓗ 

ᑕᖅᑲᒃᑯᓄᓐᖔᖓᔪᓂᑦ - ᐅᓂᒃᑳᓕᐊᖅ ᕿᒥᕐᕈᔭᐅᓂᖓᓄᑦ 2014-2015 

ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᖅ ᑐᓴᐅᒪᖃᑎᒌᑦᑐᓕᕆᓂᕐᒧᑦ ᐊᒻᒪᓗ 

ᑲᓐᖑᓴᖅᑐᓕᕆᓂᕐᒧᑦ ᓄᓇᕗᒻᒥ 

 

ᐅᓂᒃᑳᓕᐊᖅ ᐃᒪᔮᕇᑦᑐᓕᕆᔨᒃᑯᓐᓂᑦ ᒫᓐᓇ ᖃᓄᐃᓐᓂᐅᔪᓄᑦ 

ᑲᓐᖑᓇᖅᑐᓂᒃ ᓴᐳᔾᔨᓂᕐᒧᑦ ᐊᒻᒪᓗ ᖃᓄᐃᒍᑕᐅᓂᐊᖅᑐᑦ 

ᐋᖅᑭᒃᓱᐃᑎᓪᓗᒋᑦ ᐸᕐᓇᐅᒻᒥᑦ ᑲᒪᑦᑎᐊᕐᓂᕐᒧᑦ ᑲᓐᖑᓇᖅᑐᓂᒃ 

ᑐᑭᓯᒋᐊᕈᑎᓂᒃ ᑐᓂᔭᐅᔪᓄᑦ ᐊᓯᖏᓐᓄᑦ ᐊᑖᒍᑦ ᑎᒍᐊᕐᓂᕐᒧᑦ 

ᐊᖏᕈᑎᐅᑉ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ ᐱᔨᑦᓯᕐᓂᕐᒧᑦ ᐊᖏᕈᑎᐅᑉ 

 

ᐱᔾᔪᑎᒋᓪᓗᒍ ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᐊᑐᔨᖁ<ᐅᖅᑕᖏᑦ ᑕᐃᑲᓐᖓᑦ ᐅᓂᒃᑳᓕᐊᕐᒥᑦ 

ᕿᒥᕐᕈᔭᐅᓚᐅᖅᑐᒥᑦ 2014-2015 ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᕐᒥᑦ ᑐᓴᐅᒪᖃᑎᒌᑦᑐᓕᕆᓂᕐᒧᑦ 

ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᓄᓇᕗᒻᒥ, ᐱᓕᐱᕝᕕᒃ ᖁᕕᐊᓱᑉᐳᖅ ᐅᖃᓕᒫᕆᐊᖓ 

ᐊᑐᕐᓂᐊᓕᖅᑐᒥᑦ ᐅᓂᒃᑳᓕᐊᒥᑦ ᓇᓗᓇᐃᖅᓯᔪᒥᑦ ᒫᓐᓇᐅᔪᖅ ᑲᓐᖑᓇᖅᑐᓂᒃ ᓴᐳᔾᔨᔾᔪᑕᐅᔪᓂᑦ 

ᐊᒻᒪᓗ ᑭᖑᓪᓕᕐᒥ ᖃᐅᓄᐃᒋᐊᖁᑕᐅᓂᐊᖅᑐᓂᒃ ᑎᑎᕋᕐᓗᑎᒃ ᐊᖏᕈᑕᐅᓯᒋᐊᓕᒻᒥᑦ ᐸᕐᓇᐅᒻᒥᑦ 

ᐊᐅᓚᑦᑎᓂᕐᒧᑦ ᑲᓐᖑᓇᖅᑐᓂᒃ ᑐᑭᓯᖏᐊᕈᑎᓂᒃ ᐊᓯᖏᓐᓃᓐᖔᖅᑐᓂᒃ ᐊᑖᖑᑦ ᑎᒍᐊᕐᓂᕐᒧᑦ 

ᐊᖏᕈᑎᐅᑉ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ ᐱᔨᑦᓯᕐᓂᕐᒧᑦ ᐊᖏᕈᑎᐅᑉ. ᐅᓂᒃᑳᓕᐊᖅ 

ᓇᓗᓇᐃᖅᓯᔾᔪᑕᐅᔪᒫᕐᓂᐊᖅᐳᖅ ᐱᓕᕆᕝᕕᐅᑉ ᐅᖃᓪᓚᖃᑎᒌᓐᓂᕆᕙᑦᑕᖏᓐᓂᑦ ᓄᓇᕗᒻᒥ 

ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐅᖃᐅᓯᖃᖅᑐᑎᒃ ᒫᓐᓇᓕᓴᕐᓂᑦ 

ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓘᑕᐅᔪᓂᑦ, ᐊᒻᒪᓗ ᓇᓗᓇᖅᑕᐅᓗᑎᒃ ᑭᖑᓪᓕᕐᒥ 

ᖃᓄᐃᒋᐊᕈᑕᐅᓂᐊᖅᑐᑦ ᑎᑎᕋᖅᑎᓪᓗᑕ ᐸᕐᓇᐅᒻᒥᑦ ᐊᑐᓕᖁᔭᐅᔪᒥᑦ.  

 

ᖃᓄᐃᖃᑦᑕᖅᓯᒪᓂᖏᑦ 

ᑕᒪᒃᑮᒃ ᓄᓇᕗᒻᒥ ᑎᒍᐊᕐᓂᕐᒧᑦ ᐊᖏᕈᑦ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ ᐱᔨᑦᓯᕐᓂᕐᒧᑦ ᐊᖏᕈᑦ 

ᐃᓗᓕᖃᖅᐴᒃ ᐱᔾᔪᑎᖃᖅᑐᓂᒃ ᐱᓕᕆᐊᒃᓴᖏᓐᓂᑦ ᐃᓄᐃᑦ ᑲᑐᔾᔨᖃᑎᒌᑦ ᑐᕌᖓᔪᓂᑦ 

ᑎᒍᐊᖃᑦᑕᕐᓂᕐᒧᑦ ᐊᒻᒪᓗ ᓱᕈᓯᕐᓂᑦ ᓴᐳᔾᔨᓂᕐᒧᑦ.  

ᐃᓚᖓ 25 ᓱᕈᓯᕐᓄᑦ ᐊᒻᒪᓗ ᐃᓚᔮᕇᓄᑦ ᐱᔨᑦᓯᕐᓂᕐᒧᑦ ᐊᖏᕈᑦ ᐅᖃᖅᓯᒪᕗᖅ:  

 

“ᓱᕈᓯᕐᓂᑦ ᓴᐳᔾᔨᔨ ᐃᖅᑲᓇᐃᔭᖅᑎ ᑐᓂᓯᒋᐊᖃᖅᐳᖅ ᐊᒥᓱᓕᐅᖅᓯᒪᔪᒥᑦ 

ᑐᓴᖅᑎᑦᑎᔾᔪᑕᐅᓚᐅᖅᑐᒥᑦ ᑐᒃᓯᕋᐅᒻᒥᑦ ᓇᓗᓇᐃᖅᓯᔪᒥᑦ ᓱᕈᓯᖅ ᓴᐳᔾᔭᐅᒋᐊᖃᕐᓂᖓᓂ 

ᐊᒻᒪᓗ ᓱᕈᓯᕐᒥᑦ ᓴᐳᔾᔨᔾᔪᑎᒥᑦ ᐊᒻᒪᓗ ᐊᖏᕈᒻᒥᑦ ᐃᑲᔪᖅᓱᖅᑐᒥᑦ ᑐᒃᓯᕋᐅᑎᓕᐊᒧᑦ 

ᐅᑯᓄᖓ: 

 

(ᐃ) ᐊᑖᓂ ᑎᑎᕋᖅᓯᒪᔪᓃᑉᐸᑕ, ᑭᒃᑰᓂᖏᑦ ᐊᒻᒪᓗ ᓇᓃᓐᓂᖏᑦ ᖃᐅᔨᒪᔭᐅᑉᐸᑕ:    

(i) ᓱᕈᓯᐅᑉ ᐊᖓᔪᖅᑳᖏᒃ, 

(ii) ᑕᐃᓐᓇ ᐱᓯᒪᑦᑎᔪᖅ ᓱᕈᓯᕐᒥᑦ ᖃᐅᔨᓴᖅᑕᐅᑉᐸᑦ ᐊᑖᒍᑦ ᐃᓚᖓᑕ 9(1) 

ᐅᕝᕙᓘᓐᓃᑦ 11(3), ᓱᕈᓯᕐᒥᑦ ᐊᖅᓵᖅᓯᔪᕕᓂᐅᑎᓐᓇᒋᑦ, 

(iii) ᑕᐃᓐᓇ ᐱᓯᒪᑦᑎᔪᖅ ᓱᕈᓯᕐᒥᑦ ᓱᕈᓯᖅ ᐊᖅᓵᖅᑕᐅᑎᓪᓗᒍ, ᓴᕈᓯᖅ 

ᐊᖅᓵᖅᑕᐅᓐᓂᖅᐸᑦ; 

(ᐱ) ᓱᕈᓯᖅ ᐱᓯᒪᔭᐅᓕᕐᓂᖅᐸᑦ ᐅᑭᐅᖃᖅᑐᓂ 12-ᓂᒃ; 

(ᐱ.1) ᐃᓚᒋᔭᐅᖃᑕᐅᔪᑦ ᐸᕐᓇᐃᔩᑦ ᑲᒪᑦᑎᐊᕐᓂᕐᒧᑦ ᑲᑎᒪᔨᕋᓛᑦ ᑕᐃᒪᐃᖁᔨᓚᐅᓐᖏᑉᐸᑕ 

ᑖᒃᓱᒪ ᐊᑖᒎᑦ ᑎᑎᕋᖅᓯᒪᔫᑉ ᐅᕝᕙᓘᓐᓃᑦ, ᐸᕐᓇᐃᔩᑦ ᑲᒪᑦᑎᐊᕐᓂᕐᒧᑦ 

ᑲᑎᒪᔨᕋᓛᖃᓚᐅᓐᖏᑉᐸᑕ ᐱᑕᖃᖅᑐᓂ ᓱᕈᓯᕐᓄᑦ ᐃᓚᔮᕇᓄᓪᓗ ᐱᔨᑦᓯᕐᓂᕐᒧᑦ 

ᑲᑎᒪᔨᕋᓛᓂᑦ ᓄᓇᓕᖓᓐᓂ ᑦᓱᕈᓯᐅᑉ ᑲᒪᒋᔭᐅᔫᑉ, ᐃᒃᓯᕙᐅᑕᖅ ᓱᕈᓯᕐᓄᑦ ᐊᒻᒪᓗ 

ᐃᓚᔮᕇᓄᑦ ᐱᔨᑦᓯᖅᑏᑦ ᑲᑎᔨᕋᓛᖏᑕ; ᐊᒻᒪᓗ  

(ᑎ) ᓱᕈᓯᖅ ᐃᓄᓪᓚᑦᑖᖑᑉᐸᑦ, ᓇᓕᐊᓐᓂᑐᓐᓇᖅ ᐊᑖᓂ ᐃᓄᐃᑦ ᑲᑐᔾᔨᖃᑎᒌᑦ ᓱᕈᓯᐅᑉ, 

ᐅᕝᕙᓘᓐᓃᑦ ᐊᓈᓇᖓᑕ ᐊᑖᑕᖓᑕᓘᓐᓃᑦ ᐃᓚᐅᖃᑕᐅᑉᐸᑦ ᐅᕝᕙᓘᓐᓃᑦ 

ᐃᓚᐅᖃᑕᐅᔪᓐᓇᖅᐸᑦ ᐅᑯᓄᖓ:  

i) ᕿᑎᕐᒥᐅᓂᑦ ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓄᑦ 

ii) ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓄᑦ  

iii) ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓄᑦ.” 

 

ᐃᓚᖓ 7(7) ᑎᒍᐊᕐᓂᕐᒧᑦ ᐊᖏᕈᑦ ᐅᖃᖅᓯᒪᕗᖅ ᐃᒫᒃ:  

 

“…ᑐᑭᒧᐊᖅᑎ ᐅᑉᐱᕈᓱᑉᐸᑦ ᓱᕈᓯᖅ ᐱᓯᒪᔭᐅᓂᐊᖅᑐᖅ ᓄᓇᖃᖅᑳᖅᓯᒪᔫᑉᐸᑦ ᐅᕝᕙᓘᓐᓃᑦ 

ᓄᓇᖃᖅᑳᖅᓯᒪᔫᓂᐊᖅᐸᑦ, ᑐᑭᒧᐊᖅᑎ ᐃᒪᐃᒍᓐᓇᖅᐳᖅ, ᐃᓱᒪᓕᐅᓚᐅᓐᖏᓐᓂᖓᓂ 

ᐃᓕᔭᐅᕕᒋᓂᐊᖅᑕᖓᓄᑦ ᓱᕈᓯᐅᑉ, ᐅᖃᓪᓚᖃᑎᖃᕐᓗᓂ ᓄᓇᖃᖅᑳᖅᓯᒪᔪᑦ 

ᑲᑐᔾᔨᖃᑎᒌᖏᓐᓂᑦ ᐱᓕᕆᐊᖃᖅᑐᒥᑦ ᓄᓇᖃᖅᑳᖅᓯᒪᔪᓂᑦ ᑲᑐᔾᔨᖃᑎᒌᖑᔪᖅ ᓱᕈᓯᕐᓄᑦ 

ᖃᓄᐃᑦᑐᖃᖅᑎᓪᓗᒍ ᓇᓗᓇᐃᖅᑕᐅᓯᒪᔪᖅ ᐃᓚᖓᓂ 26 ᓱᕈᓯᕐᓄᑦ ᐊᒻᒪᓗ ᐃᓚᔮᕇᓄᑦ 

ᐱᔨᑦᓯᕐᓂᕐᒧᑦ ᐊᖏᕈᒻᒥᑦ.” 

 

ᑲᓐᖑᓇᖅᑐᓕᕆᓂᕐᒥᑦ ᐱᔾᔪᑎᖃᖅᑐᑦ ᑖᒃᑯᓄᖓ ᑐᕌᖓᔪᑦ ᓇᓗᓇᐃᖅᑕᐅᒋᐊᕐᖓᓚᐅᖅᐳᑦ 

ᑕᒻᒪᖅᓯᒪᔪᖅᓯᐅᖅᑎᐅᑉ 2011-ᒥ ᐅᓂᒃᑳᓕᐊᖓᓂ ᒪᓕᒐᓕᕐᕕᒻᒧᑦ ᓱᕈᓯᕐᓄᑦ, ᒪᒃᑯᑦᑐᓄᑦ ᐊᒻᒪᓗ 

ᐃᓚᔮᕇᓄᑦ ᐱᓕᕆᐊᓂᑦ ᐊᒻᒪᓗ ᐱᔨᑦᓯᕈᑎᓂᑦ ᓄᓇᕗᒻᒥ. ᐅᓂᒃᑳᓕᐊᖅ ᐅᖃᖅᓯᒪᓚᐅᖅᐳᖅ ᐃᒫᒃ: 

“ [ᓄᓇᕗᒻᒥ] ᑎᒍᐊᕐᓂᕐᒧᑦ ᐊᖏᕈᑦ  ᐅᖃᖅᓯᒪᕗᖅ ᐱᓕᕆᕝᕕᒃ 

ᐅᖃᓪᓚᖃᑎᖃᕆᐊᖃᕐᓂᖓᓂ ᐱᓕᕆᔪᓂᑦ ᓄᓇᖃᖅᑳᖅᓯᒪᔪᑦ ᑲᑐᔾᔨᖃᑎᒌᖏᓐᓂᑦ ᓱᕈᓯᕐᒧᑦ 

(ᓄᓇᖃᖅᑳᖅᓯᒪᔪᖅ ᑲᑐᔾᔨᖃᑎᒌ ᓇᔪᕐᕕᒋᔭᖓ ᓱᕈᓯᐅᑉ ᐅᕝᕙᓘᓐᓃᑦ ᐊᖓᔪᖅᑳᖏᑕ, 

ᐅᕝᕙᓘᓐᓃᑦ ᐊᔪᓐᖏᑎᑕᐅᔪᑦ, ᐃᓚᒋᔭᐅᖃᑕᐅᔪᑦ) ᓇᒻᒥᓂᖅ ᑎᒍᐊᖅᑐᖃᖅᑎᓪᓗᒍ. 

ᐱᓕᕆᕝᕕᒃ ᑐᓴᐅᒪᖃᑎᒌᖃᑦᑕᖅᐳᖅ ᑎᑎᖅᑲᒃᑯᑦ. ᑕᐃᒪᐃᒻᒪᑦ, ᐱᓕᕆᕝᕕᒃ ᑎᑎᕋᖃᑦᑕᖅᐳᖅ 

ᐃᓚᖓᓐᓄᑦ ᓄᓇᕗᒻᒥ ᐱᖓᓱᓄᑦ ᐊᕕᑦᑐᖅᓯᒪᔪᓄᑦ ᐃᓄᐃᑦ ᑲᑐᔾᔨᖃᑎᒌᓄᑦ…ᐋᖅᑮᓪᓗᑎᒃ 

ᑎᒍᐊᖅᑐᖃᕐᓂᐊᖅᑎᓪᓗᒍ ᐸᕐᓇᐅᒻᒥᑦ ᐃᓄᒻᒥᑦ ᓄᑕᖅᑲᒥᑦ ᓇᒻᒥᓂᖅ ᑎᒍᐊᖅᑖᖑᓂᐊᖅᑐᒧᑦ, 

ᐱᓗᐊᖅᑐᒥᑦ ᐃᓄᓪᓚᑦᑖᑦ ᐊᓯᖏᓐᓄᑦ. ᑕᒪᓐᓇ ᐱᕕᒃᓴᖃᕈᑕᐅᕗᖅ ᓄᓇᕗᒻᒥ ᐃᓄᐃᑦ 

ᑲᑐᔾᔨᖃᑎᒌᒃᑯᖏᓐᓄᑦ ᐊᓯᐊᒎᖅᑐᒥᑦ ᐸᕐᓇᐅᑎᓕᐅᕐᓗᑎᒃ ᑲᒪᒋᔭᐅᒋᐊᓕᓐᓄᑦ ᓱᕈᓯᕐᓄᑦ, 

ᑕᐃᒪᒍᒪᓐᓂᖅᐸᑕ. 

 

ᖃᐅᔨᓚᐅᖅᐳᒍᑦ ᑎᑎᖅᑲᐃᑦ ᕿᒥᕐᕈᔭᕗᑦ ᐃᓚᖃᓚᐅᕐᒪᑕ ᑎᑎᖅᑲᒥᑦ ᓄᓇᕗᒻᒥ 

ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑐᑭᓯᒋᐊᕈᑎᖃᖅᑐᑎᒃ ᓈᒪᔪᓂᒃ. ᑭᓯᐊᓂᓕ, 

ᑐᓴᖅᑎᑕᐅᓚᐅᖅᐳᒍᑦ ᐱᓕᕆᕝᕕᒃ ᑭᐅᔭᐅᓚᐅᓐᖏᒻᒪᑦ  ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓂᑦ. ᐊᒻᒪᓗ, ᐊᐱᕆᔭᐅᒻᒪᑕ ᑕᒻᒪᖅᓯᒪᔪᖅᓯᐅᖅᑎᓪᓗᒋᑦ ᖃᐅᔨᒪᒻᒪᖔᑕ 

ᑕᐃᒃᓱᒥᖓ ᑎᑎᖅᑲᒥᑦ ᐃᓚᔮᕇᑦᑐᓕᕆᔨᒃᑯᓐᓂᑦ, ᒪᕐᕉᒃ ᐱᖓᓱᓂᑦ  ᓄᓇᕗᒻᒥ 

ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓂᑦ ᖃᐅᔨᒪᓂᕋᓚᐅᖏᓚᒃ. ᐱᓕᕆᕝᕕᒃ 

ᖃᐅᔨᒋᐊᓪᓚᑦᑖᖅᓯᒪᓐᖏᓚᖅ ᐱᖓᓱᓂᑦ  ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓂᑦ ᓱᒻᒪᑦ ᑐᓴᕐᕕᒋᓚᐅᓐᖏᒻᒪᖔᒋᑦ.” 

 

ᑕᒪᓐᓇ ᓇᓗᓇᐃᖅᑕᐅᓚᐅᕆᕗᖅ ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᑐᓴᖅᑎᑕᐅᑎᓪᓗᒋᑦ 2011-2012 

ᐊᕐᕌᒍᑕᒫᖅᓯᐅᒻᒥᑦ ᐅᓂᒃᑳᓕᐊᒥᑦ ᑐᓴᐅᒪᖃᑎᒌᓐᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒥᑦ. 

ᐅᓂᒃᑳᓕᐊᖓᓐᓂ ᒪᓕᒐᓕᐅᕐᕕᒻᒥ ᒪᐃ 14, 2013-ᒥ; ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ 

ᐊᑐᓕᖁᔨᓚᐅᖅᐳᑦ ᓄᓇᕗᑦ ᒐᕙᒪᒃᑯᓐᓂᑦ ᐅᑯᓂᖓ:  

“… ᑲᑐᔾᔨᖃᑎᖃᕐᓗᑕ ᑐᓴᐅᒪᖃᑎᒌᓐᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒥ, 

ᐱᓕᕆᖃᑎᖃᕐᓗᑕ ᑎᒃᑯᐊᖅᑕᐅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ 

ᐱᕙᓪᓕᐊᑎᑦᑎᖁᓪᓗᑕ ᓈᒻᒪᑦᑐᓂᑦ ᐊᑐᐊᒐᕐᓂᑦ ᖃᐅᔨᒪᒋᐊᕈᑕᐅᓂᐊᖅᑐᓂᑦ 

ᓴᐳᔾᔭᐅᖁᓪᓗᒋᑦ ᑐᕌᖓᔪᑦ ᑲᓐᖑᓇᖅᑐᓂᒃ ᑐᑭᓯᒋᐊᕈᑎᓖᑦ ᐱᔾᔪᑎᖃᖅᑐᑦ ᓴᖅᑭᐊᔪᑦ 

ᐊᑖᒍᑦ ᑎᒍᐊᖅᑐᓕᕆᓂᕐᒧᑦ ᐊᖏᕈᑎᐅᑉ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ ᐱᔨᑦᓯᕐᓂᕐᒧᑦ 

ᐊᖏᕈᑎᐅᑉ.”  

 

ᑕᒪᓐᓇ ᐅᖃᐅᓯᐅᒃᑲᓐᓂᓚᐅᖅᐳᖅ ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᓯᑎᐱᕆ 2014-ᒥ 

ᑲᑎᒪᔾᔪᑎᖃᖅᑎᓪᓗᒋᑦ 2012-2013 ᐊᒻᒪᓗ 2013-2014 ᐊᕐᕌᒍᑕᒪᖅᓯᐅᑎᓂᒃ ᐅᓂᒃᑳᓕᐊᓂᒃ 

ᑐᓴᐅᒪᖃᑎᒌᑦᑐᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒥᑦ ᓄᓇᕗᒻᒧᑦ. 

ᑲᑎᒪᔨᕋᓛᖑᐃᓐᓇᕐᓂᐊᖅᑐᑦ ᖁᕕᐊᓱᓚᐅᓐᖏᓚᑦ ᒐᕙᒪᒃᑯᑦ ᑲᔪᓯᕙᓪᓕᐊᓐᖏᓐᓂᖏᓐᓂᑦ ᑕᒪᑐᒧᖓ. 

ᐅᖃᐅᓯᕆᓚᐅᖅᑕᖏᑦ ᑐᓴᐅᒪᖃᑎᒌᓐᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ 2014-ᒥ 

ᑲᑎᖃᑎᖃᖅᑎᓪᓗᒋᑦ ᑲᑎᒪᔨᕋᓛᖑᐃᓐᓇᕐᓂᐊᖅᑐᓂᒃ ᐅᖃᖅᓯᒪᔪᒥᑦ ᐅᖃᓪᓚᖃᑎᖃᓚᐅᓐᖏᒻᒪᑕ 

ᐊᓪᓚᕝᕕᖓᓂ ᓱᓕ.  

 

ᐅᖃᓪᓚᖃᑎᒌᓐᓃᑦ  

ᕕᕝᕗᐋᕆ 2015-ᒥ, ᐃᓚᔮᕇᑦᑐᓕᕆᔨᒃᑯᑦ ᐅᖃᐅᔾᔭᐅᒋᐊᕈᒪᓚᐅᖅᐳᑦ ᑐᓴᐅᒪᖃᑎᒌᓐᓂᕐᒧᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒥ ᐱᔾᔪᑎᖃᖅᑐᒥᑦ ᐱᒻᒪᕆᐅᔪᓂᑦ ᖃᐅᔨᒪᒋᐊᕈᑕᐅᔪᓂᑦ ᑲᓐᖑᓇᖅᑐᑦ 

ᑐᑭᓯᒋᐊᕈᑏᑦ ᓴᐳᔾᔭᐅᑦᑎᐊᕋᓗᐊᕐᒪᖔᑕ. ᔪᓚᐃ 2015-ᒥ ᑲᒥᓴᓇ ᐃᖅᑯᓪᓕᐅᑎᖃᓚᐅᖅᐳᖅ 

ᐱᓕᕆᕝᕕᐅᑉ ᑎᑎᕋᓚᐅᖅᑕᖓᓂ ᐊᒻᒪᓗ ᐅᖃᐅᔾᔨᒋᐊᕈᑎᓕᐅᖅᑐᓂ ᑐᕌᖓᔪᓂᑦ 

ᑐᓴᐅᒪᖃᑎᒌᒋᐊᖃᕐᓂᖏᓐᓂᑦ ᑎᒍᐊᖅᑐᓕᕆᓂᕐᒧᑦ ᐊᖏᕈᒻᒥᑦ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ 

ᐱᔨᑦᓯᕐᓂᕐᒧᑦ ᐊᖏᕈᒻᒥᑦ. ᑲᒥᓴᓇ ᐃᖅᑯᓪᓕᐅᑎᖃᓚᐅᖅᐳᖅ ᐅᑯᓂᖓ:  

 

 “…ᑐᓴᐅᒪᖃᑎᖃᕆᐊᖃᕐᓂᖅ ᓄᓇᖃᖅᑳᖅᓯᒪᔪᑦ ᑲᑐᔾᔨᖃᑎᒌᖏᓐᓂᑦ ᐊᑖᒍᑦ ᑎᒍᐊᕐᓂᕐᒧᑦ 

ᐊᖏᕈᑎᐅᑉ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ ᐱᔨᒃᑦᓯᕐᓂᕐᒧᑦ ᐊᖏᕈᑦ ᐊᑦᑐᐃᓂᕐᓗᖁᓇᒍ 

ᑲᓐᖑᓇᖅᑐᓕᕆᓂᕐᒨᖓᔪᓂᑦ ᐊᑐᐃᓐᓇᐅᔪᓄᑦ ᑐᑭᓯᒋᐊᕈᑎᓂᒃ ᐊᒻᒪᓗ ᓴᐳᔾᔨᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᑦ ᐊᖏᕈᒻᒥᑦ. ᐃᓚᖓ 48 ᐊᑐᐃᓐᓇᐅᕕᐅᓂᕐᒧᑦ ᑐᑭᓯᒋᐊᕈᑎᓂᒃ 

ᑲᓐᖑᓇᖅᑐᓕᕆᓂᕐᒧᑦ ᐊᖏᕈᒻᒥᑦ ᐊᔪᓐᖏᔾᔪᑕᐅᕗᖅ ᓴᖅᑮᔪᓐᓇᖅᑐᓂ ᑐᑭᓯᒋᐊᕈᑎᓂᒃ 

ᑕᒪᑐᒧᓐᖔᖓᔪᓂᑦ, ᐊᓯᖏᒍᓪᓗ, ᒪᓕᑦᑐᓂᒃ ᒪᓕᒐᖏᓐᓂᑦ ᓄᓇᕗᒻᒥ ᐅᕝᕙᓘᓐᓃᑦ 

ᒪᓕᑦᑐᓂᒃ ᓇᓕᐊᓐᓂᑐᐃᓐᓇᖅ ᐊᖏᕈᒻᒥᑦ ᐊᔪᓐᖏᔾᔪᐅᔪᒥᑦ ᐅᕝᕙᓘᓐᓃᑦ ᐊᑐᖅᑕᐅᒋᐊᓕᒻᒥᑦ 

ᓴᖅᑮᒍᓐᓇᕐᓗᑎᒃ (ᑲᓐᖑᓇᖅᑐᓂᒃ).” 

 

ᑲᒥᓴᓇᓕ ᐃᓱᒫᓘᑎᖃᕐᓂᕋᓚᐅᖅᐳᖅ ᑎᑎᕋᖅᑐᓂ ᐱᔾᔪᑎᖃᖅᑐᒥᑦ ᓱᕈᓯᕐᓄᑦ ᐊᒻᒪᓗ ᐃᓚᔮᕇᓄᑦ 

ᐱᔨᑦᓯᕐᓂᕐᒧᑦ ᐊᖏᕈᒻᒥᑦ ᒪᓕᒐᖃᖅᑐᒥᑦ ᐅᖃᓪᓚᖃᕈᓇᕐᓂᖏᓐᓂᑦ ᓄᓇᕗᒻᒥ ᐊᕕᑦᑐᖅᓯᒪᔪᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓂᑦ ᐊᖏᕈᑕᐅᖅᑳᓐᖏᓪᓗᓂ ᓱᕈᓯᐅᑉ ᐊᖓᔪᖅᑳᖏᓐᓄᑦ ᐅᕝᕙᓘᓐᓃᑦ ᓱᕈᓯᕐᒧᑦ. 

ᑲᒥᓴᓇ ᐅᑯᓂᖓ ᐅᖃᐅᓯᖃᓚᐅᖅᐳᖅ:  

 

“ᐱᐅᒋᒐᓗᐊᖅᑐᒍ ᒪᓕᒐᕐᒧᑦ ᐱᔾᔪᑕᐅᔪᑦ ᐊᑐᐊᒐᐅᓂᐊᖅᑐᑦ ᓲᕐᓗ ᑐᓴᐅᒪᖃᑎᒌᓐᓂᕐᒧᑦ, 

ᑐᑭᓯᒋᐊᕈᑏᑦ ᑕᐃᒃᑯᓇᓐᖓᑦ ᐱᑐᐃᓐᓇᐅᓐᖏᑦᑐᒻᒪᕆᐅᒍᓐᓇᖅᐳᑦ ᐊᒻᒪᓗ ᐃᓚᖏᓐᓄᑦ 

ᑲᑐᔾᔨᖃᑎᖃᕐᓂᖅ ᑐᑭᓯᖏᐊᕈᑎᓂᒃ ᐱᐅᓐᖏᓕᒃᑲᓐᓂᕈᑕᐅᒍᓐᓇᖅᐳᖅ ᐱᔭᕐᓂᖏᑦᑑᒌᖅᑐᒧᑦ 

ᐃᓚᔮᕇᓄᑦ ᐊᒃᓱᕈᕐᓇᖅᑐᒃᑰᖅᑐᓄᑦ … ᐊᑲᐅᓐᖏᓕᐅᕈᑎᓕᐅᕈᓐᓇᖅᑐᓂᓗ, 

ᑎᒃᑯᐊᖅᑕᐅᓯᒪᔪᑦ ᓄᓇᖃᖅᑳᖅᓯᒪᔪᑦ ᑲᑐᔾᔨᖃᑎᒌᖏᑦ ᐋᖅᑮᓯᒪᖅᑰᔨᓐᖏᒻᒪᑕ 

ᐊᑐᖅᑕᐅᓂᐊᖅᑐᒥᑦ ᑐᓂᔭᐅᑎᓪᓗᒋᑦ ᐅᕝᕙᓘᓐᓃᑦ ᐱᓕᕆᐊᖃᖅᑎᓪᓗᒋᑦ ᑕᒪᒃᑯᓂᖓ 

ᑐᓴᖅᑎᑦᑎᔾᔪᑎᓂᒃ, ᓇᓗᓕᕈᑕᐅᓯᒪᓪᓗᑎᒃ ᐊᒻᒪᓗ ᐱᑕᖃᓐᖏᓗᐊᕐᓂᖓᓄᑦ ᑲᓐᖑᓇᖅᑐᓂᒃ 

ᓴᐳᔾᔨᔾᔪᑕᐅᔪᓂᑦ ᐊᑐᖅᑕᐅᔪᓐᓇᖅᑐᓂᒃ ᑐᑭᓯᒋᐊᕈᑏᑦ ᓴᖅᑭᑕᐅᑎᓪᓗᒋᑦ ᐱᓕᕆᕝᕕᒻᒥ 

ᐱᓯᒪᔭᐅᔪᑦ ᐊᓯᐊᓅᖅᑕᐅᑎᓪᓗᒋᑦ.” 

 

ᑕᐃᒪᐃᒻᒪᑦ, ᑲᒥᓴᓇ ᐊᒥᓱᑲᓪᓚᓐᓂᑦ ᐊᐱᖅᑯᑎᒃᓴᖃᓚᐅᖅᐳᖅ ᐃᓱᒪᒃᓴᖅᓯᐅᕈᑎᒃᓴᓂᑦ 

ᑎᑎᕋᕐᓂᐊᖅᑎᓪᓗᒋᑦ ᐸᕐᓇᐅᑎᐅᓂᐊᖅᑐᒥᑦ ᓴᐳᔾᔨᔾᔪᒻᒥᑦ ᑲᓐᖑᓇᖅᑐᓂᑦ ᒥᒃᓵᓄᑦ ᑭᒃᑯᑐᐃᓐᓇᐃᑦ 

ᐊᒻᒪᓗ ᐃᓚᔮᕇᑦ, ᑕᐃᑲᓂᒃᓴᐃᓐᓇᖅ ᒪᓕᓪᓗᑎᒃ ᐊᑐᖁᔭᖏᓐᓂᑦ ᑐᓴᐅᒪᖃᑎᒌᒋᐊᖃᕐᓂᖏᓐᓄᑦ 

ᓄᓇᕗᒻᒥ ᓄᓇᓖᑦ ᐊᕕᑦᑐᖅᓯᒪᔪᑦ ᑲᑐᔾᔨᖃᑎᒌᖏᑦ. ᐊᐱᖅᑯᑕᐅᔪᖅ ᐱᔾᔪᑎᖃᖅᐳᖅ 

ᐱᓇᓱᐊᒐᖏᓐᓂᑦ ᐊᒻᒪᓗ ᐊᑐᖁᔭᖏᓐᓂᑦ ᑐᓴᐅᒪᑎᑕᐅᕙᖁᓪᓗᒋᑦ ᓄᓇᕗᒻᒥ ᓄᓇᓖᑦ 

ᐊᕕᑦᑐᖅᓯᒪᔪᑎᒍᑦ ᑲᑐᔾᔨᖃᑎᒌᖏᑦ ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖃᑦᑕᕐᓂᕐᒧᑦ 

ᐊᑐᖅᑕᐅᒋᐊᓕᓐᓂᑦ, ᐱᓕᕆᐊᒃᓴᖏᓐᓂᑦ ᓄᓇᕗᒻᒥ ᓄᓇᓖᑦ ᐊᕕᑦᑐᖅᓯᒪᔪᑎᒍᑦ ᑲᑐᔾᔨᖃᑎᒌᖏᑦ 

ᑕᒪᒃᑯᓂᖓ ᑲᔪᓯᓂᐅᔪᓂᑦ, ᐊᒻᒪᓗ ᐱᓕᕆᔾᔪᓯᖏᓐᓂᑦ ᖃᐅᔨᒪᒋᐊᕈᑕᐅᔪᓂᑦ ᓴᐳᔾᔭᐅᒐᓗᐊᕐᒪᖔᑕ 

ᑲᓐᖑᓇᖅᑐᑦ ᑐᑭᓯᒋᐊᕈᑏᑦ.  

 

ᑎᓯᐱᕆ 2015-ᒥ, ᐱᓕᕆᕝᕕᒃ ᑲᑎᖃᑎᖃᓚᐅᖅᐳᖅ ᒪᕐᕉᓐᓂᒃ ᐱᖓᓱᑎᓪᓗᒋᑦ ᓄᓇᕗᒻᒥ 

ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᐅᖃᐅᓯᖃᑐᐃᓐᓇᓐᖏᑦᑐᓂᒃ ᑲᓐᖑᓇᖅᑐᓕᕆᓂᕐᒧᑦ 

ᐃᓱᒫᓘᑕᐅᔪᓂᑦ ᑐᕌᖓᔪᓂᑦ ᑎᒍᐊᕐᒧᕐᒧᑦ ᐊᖏᕈᒻᒥᑦ ᐊᒻᒪᓗ ᓱᕈᓯᕐᓄᑦ ᐃᓚᔮᕇᓄᓪᓗ ᐊᖏᕈᒻᒥᑦ, 

ᑭᓯᐊᓂᓗ ᖃᐅᔨᓴᓚᐅᖅᐳᑦ ᐱᓕᕆᐊᒃᓴᖏᓐᓂᑦ ᓄᓇᕗᒻᒥ ᐊᕕᑦᑐᖅᓯᒪᔪᑦ ᐃᓄᐃᑦ ᑲᑐᔾᔨᖃᑎᒌᖏᑕ 

ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖃᑦᑕᕐᓂᕐᒧᑦ ᐊᑐᖅᑕᐅᕙᑦᑐᓂᒃ. ᑭᒡᒐᖅᑐᖅᑎᑦ ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐊᒻᒪᓗ ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᑲᑎᒪᖃᑕᐅᓚᐅᖅᐳᑦ. 

ᑭᒡᒐᖅᑐᖅᑎᖏᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᑕᐃᑲᓃᑦᑐᖃᓚᐅᓐᖏᑦᑑᒐᓗᐊᑦ 

ᐅᖃᕐᕕᖃᕈᓐᓇᓚᐅᖅᐳᑦ ᖃᕋᓴᐅᔭᒃᑯᑦ ᑎᑎᕋᖅᑐᑎᒃ ᑐᔪᐃᔾᔪᑎᒃᑯᑦ ᐱᔾᔪᑎᖃᖅᑐᒥᑦ ᒫᓐᓇᓕᓴᕐᓂᑦ 

ᑲᓐᖑᓇᖅᑐᓂᒃ ᓴᐳᔾᔨᔾᔪᑎᖏᓐᓂᑦ.  

ᑲᑎᒪᓐᓇᕐᒥ ᓇᓗᓇᕈᓐᓃᓚᐅᖅᐳᖅ ᓄᓇᕗᒻᒥ ᐊᕕᑦᑐᖅᓯᒪᔪᑦᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓇᓗᒻᒪᑕ 

ᖃᓄᖅ ᑭᐅᒋᐊᖓ ᓱᕈᓯᕐᓂᑦ ᓴᐳᔾᔨᓂᕐᒧᑦ ᑎᑎᖅᑲᓄᑦ ᐅᕝᕙᓘᓐᓃᑦ ᑎᒍᐊᖅᑐᓕᕆᓂᕐᒧᑦ 

ᖃᐅᔨᒃᑲᐃᔾᔪᑎᓂᒃ ᐊᒻᒪᓗ ᑲᔪᓰᓐᓇᖅᑐᒃᑯᑦ ᐱᓕᕆᐊᒃᓴᖏᓐᓂᑦ ᑕᒪᒃᑯᓂᖓᓕᕆᑎᓪᓗᒋᑦ. 

 

ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖅᑯᓪᓕᐅᑎᖃᓚᐅᖅᐳᑦ ᐱᒻᒪᕆᐅᓂᖓᓂ 

ᑐᑭᒧᐊᖅᑎᑕᐅᖃᑦᑕᕆᐊᖓ ᑲᑎᒪᔨᖁᑎᖏᓐᓂᑦ ᓇᓗᓇᐃᖅᓱᐃᔪᓂᑦ   

ᐃᓚᐅᖃᑕᐅᖃᑦᑕᕐᓂᐊᕐᓂᖏᓐᓂᑦ ᓯᕗᓂᒃᓴᖅᑎᓐᓂᑦ ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖃᑦᑕᓂᕐᒧᑦ 

ᐊᑐᖅᑕᐅᓲᓂᑦ. ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ 

ᐅᖃᓪᓚᖃᑎᒌᒃᑲᓐᓂᕆᐊᖃᖅᐳᑦ ᐊᒻᒪᓗ ᑲᑎᑎᕆᓗᑎᒃ ᑲᑎᒪᔨᖏᓐᓄᑦ ᖃᐅᔨᒋᐊᕐᓗᑎᒃ ᓇᐅᒃᑯᑦ 

ᑐᑭᒧᐊᕈᑎᖃᕐᓂᐊᕐᒪᖔᑕ ᑭᖑᓪᓕᕐᒥ ᐱᓕᕆᐊᕆᓂᐊᖅᑕᖏᓐᓄᑦ ᐱᓕᕆᖃᑕᐅᑎᓪᓗᒋᑦ.  

 

ᒫᓐᓇᓕᓴᐃᑦ ᑲᓐᖑᓇᖅᑐᓂᒃ ᓴᐳᔾᔨᔾᔪᑏᑦ  

ᒪᓕᑦᑐᒋᑦ ᒫᓐᓇᐅᔪᖅ ᐊᑐᖅᑕᐅᔪᑦ, ᐱᓕᕆᕝᕕᖓ ᐃᓚᔮᕇᑦᑐᓕᕆᔨᒃᑯᑦ ᑎᒍᐊᕐᓂᑦᒧ ᐱᓕᕆᔨᖓ 

ᐱᓕᕆᐊᖃᖅᐳᖅ ᑐᓂᓯᓲᖑᓪᓗᓂ ᑎᒍᐊᖅᑐᓄᑦ ᐸᐃᑉᐹᓂᑦ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ 

ᑐᑭᒧᐊᖅᑎᖏᓐᓄᑦ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑕ, ᓇᓗᓇᐃᖅᓯᕕᒋᓪᓗᓂᒋᑦ 

ᓇᒻᒥᓂᖅ ᑎᒍᐊᖅᑐᖃᕐᓂᐊᖅᑎᓪᓗᒍ ᓄᓇᕗᒻᒥ ᐅᕝᕙᓘᓐᓃᑦ ᓄᓇᕗᑦ ᓯᓚᑖᓂ. ᑎᑎᖅᑲᐃᑦ 

ᐃᓚᖃᖅᐳᑦ ᑕᑕᑎᒐᕐᒥᑦ ᐊᔪᓐᖏᔾᔪᑕᐅᔪᒥᑦ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᐱᕕᒃᓴᖃᖅᑎᑕᐅᔪᓐᓇᖅᑐᑎᒃ ᐅᖃᐅᓯᖃᕐᕕᖃᕐᓗᑎᒃ ᑎᒍᐊᕐᓂᐅᓂᐊᖅᑐᒧᑦ ᐸᕐᓇᐅᒻᒧᑦ.  

ᐱᔾᔪᑎᒋᓪᓗᒍ ᓱᕈᓯᕐᓂᑦ ᓴᐳᔾᔨᓂᖅ, ᓄᓇᓕᓐᓂ ᐃᓄᓕᕆᔩᑦ ᐱᓕᕆᐊᖃᖅᐳᑦ ᐱᔨᑦᓯᖅᑎᐅᓪᓗᑎᒃ 

ᐃᖅᑲᖅᑐᐃᕕᓐᓄᑦ ᐸᐃᑉᐹᓂᑦ ᑐᓂᓯᒋᐊᖃᖅᑐᑎᒃ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ 

ᑲᑐᔾᔨᖃᑎᒌᖏᓄᑦ ᓇᓗᓇᐃᖅᓯᔪᒥᑦ ᓱᕈᓯᕐᒥᑦ ᓴᐳᔾᔭᐅᒋᐊᓕᑦᑕᖃᕐᒪᑦ. ᑖᒃᑯᐊ ᑎᑎᖅᑲᐃᑦ 

ᐃᓚᖃᖅᐳᑦ ᖃᐅᔨᒃᑲᐃᔾᔪᑕᐅᓚᐅᖅᑐᓂᑦ ᓱᕈᓯᕐᒥᑦ ᓴᐳᔾᔨᓂᕐᒧᑦ ᑐᒃᓯᕋᐅᑎᓕᐊᕕᓂᕐᓂᑦ, ᐊᒻᒪᓗ 

ᐊᖏᕈᑎᓂᒃ ᐃᑲᔪᖅᓱᕐᓂᕐᒧᑦ ᓴᐳᔾᔭᐅᒋᐊᓕᓐᓂᑦ.  

 

ᐅᖃᓪᓚᖃᑎᒌᑦᑎᓪᓗᒋᑦ ᑎᓯᐱᕆ 2015-ᒥ, ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ 

ᐊᖏᖃᑎᒌᓚᐅᖅᐳᑦ ᐊᖏᕈᑎᖃᕐᓂᐊᕐᓗᑎᒃ ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᕐᓂᕐᒧᑦ ᑎᑎᖅᑲᓂᒃ 

ᐊᒻᒪᓗ ᑭᖑᕐᖓᒍᑦ ᕿᒥᕐᕈᓚᐅᖅᑎᓪᓗᒋᑦ ᖃᐅᔨᒪᒋᐊᕐᓗᑎᒃ ᓴᐳᔾᔭᐅᑦᑎᐊᕋᓗᐊᕐᒪᖔᑕ 

ᓄᓇᓕᖓᓐᓂᑦ ᐊᓪᓚᕝᕕᒻᒪᕆᐊᓂᑦ.  

 

 ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ: ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖃᑦᑕᕐᓂᕐᒧᑦ 

ᑎᑎᖅᑲᐃᑦ ᐸᐸᑕᐅᑦᑎᐊᕐᓗᑎᒃ ᐊᒻᒪᓗ ᑮᒃᓯᒪᔪᒦᓪᓗᑎᒃ ᐸᐃᑉᐹᖃᐅᑎᒥ ᒪᓕᒐᓕᕆᔨᒃᑯᑦ 

ᐊᕕᑦᑐᖅᓯᒪᔪᖁᑎᖓᓂ ᓄᓇᓕᖓᓐᓂ ᐊᓪᓚᕝᕕᐊᓂ.   

 ᕿᑎᕐᒥᐅᓂᑦ ᐃᓄᐃᑦ ᑲᑐᔾᔨᖃᑎᒌᑦ: ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᕐᓂᕐᒧᑦ ᑎᑎᖅᑲᐃᑦ 

ᑐᓂᔭᐅᓗᑎᒃ ᐊᐅᓚᑦᑎᔩᑦ ᑐᑭᒧᐊᖅᑎᖓᓐᓄᑦ. ᕿᒥᕐᕈᔭᐅᒌᖅᐸᑕ ᑐᖅᑯᖅᑕᐅᓗᑎᒃ ᑮᒃᓯᒪᔪᒧᑦ 

ᓄᓇᓕᖓᓐᓂ ᐊᓪᓚᕝᕕᐊᓂ. ᑦ  

 ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᑦ:  ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖃᑦᑕᕐᓂᕐᒧᑦ 

ᑎᑎᖅᑲᐃᑦ ᐱᓕᕆᐊᖑᓗᑎᒃ ᐊᓪᓚᕝᕕᖓᓐᓂᑦ ᐃᖅᑲᖅᑐᐃᕕᓕᕆᔨᒃᑯᑦ ᑭᒡᒐᖅᑐᖅᑎᐊᑕ, 

ᑐᖅᑯᖅᑕᐅᑦᑎᐊᕐᓗᑎᓯᒃ ᐊᒻᒪᓗ ᑮᒃᓯᒪᔪᒦᑎᑕᐅᓗᑎᒃ ᓄᓇᓕᖓᓐᓂ ᐊᓪᓚᕝᕕᐊᓂ.  

 

ᑭᖑᓪᓕᕐᒥ ᖃᓄᐃᒋᐊᕈᔪᑕᐅᓂᐊᖅᑐᑦ ᐊᖏᕈᑕᐅᒌᖅᓯᒪᓐᖏᑦᑐᒧᑦ ᐸᕐᓇᐅᒻᒧᑦ  

ᑲᔪᓯᒋᐊᖅᐸᓪᓕᐊᑎᓪᓗᒋᑦ, ᐱᓕᕆᕝᕕᒃ ᐃᖅᑯᓪᓕᐅᑎᖃᕈᒪᕗᖅ ᐱᓕᕆᐊᒃᓴᖏᓐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᑐᑭᓯᒋᐊᕈᑎᓄᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒧᑦ 

ᓇᓗᓇᐃᖅᓯᓚᐅᖅᑐᒧᑦ ᐱᒻᒪᕆᐅᓂᖓᓂ ᓴᖅᑮᓗᐊᖃᑦᑕᖁᓇᒋᑦ ᐃᒻᒥᒎᖓᔪᓂᑦ ᑲᓐᖑᓇᖅᑐᓂᑦ 

ᑐᑭᓯᒋᐊᕈᑎᓂᒃ ᓱᕈᓰᑦ ᐊᒻᒪᓗ ᐃᓚᔮᖏᑕ ᒥᒃᓵᓅᖓᔪᓂᑦ ᐊᒥᓲᓗᐊᖅᑕᐃᓕᖁᓪᓗᒋᑦ ᓴᖅᑭᕐᕕᐅᔪᑦ 

ᐊᔪᕐᓇᕐᓇᓐᖏᓐᓂᓕᒫᖓᒍᑦ. ᐊᒻᒪᓗᑦᑕᐅᖅ, ᑲᒥᓴᓇ ᐅᖃᖅᓯᒪᕗᖅ ᓴᖅᑮᒋᐊᖃᖅᐸᑕ, 

ᓇᓗᓇᐃᖅᑕᐅᑦᑎᐊᖅᓯᒪᓗᑎᒃ ᑭᒃᑯᓐᓄᑦ ᐊᑐᖅᑕᐅᓂᐊᕐᒪᖔᑕ ᑐᑭᓯᒋᐊᕈᑏᑦ ᐊᒻᒪᓗ ᖃᓄᖅ 

ᐊᓕᑦᑐᖅᑕᐅᓂᐊᕐᒪᖔᖅ ᐅᕝᕙᓘᓐᓃᑦ ᐃᒋᑕᐅᓂᐊᕐᒪᖔᖅ ᐊᑐᖅᑕᐅᓂᐊᕈᓐᓃᖅᐸᑦ ᑐᑭᓯᒋᐊᕈᑦ.  

 

ᑕᒪᑐᒧᖓ ᐱᓕᕆᕝᕕᐅᔪᖅ ᐊᐅᓚᑦᑎᕗᖅ ᐅᖃᓪᓚᖃᑎᖃᒃᑲᓐᓂᕈᒪᓪᓗᓂ ᓄᓇᕗᒻᒥ ᐊᕕᑦᑐᖅᓯᒪᔪᑦ 

ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᐅᖄᓚᐅᑎᒃᑯᑦ ᒪᐃ 2016-ᒧᑦ ᐅᖃᐅᓯᖃᕐᓂᐊᕐᓗᑎᒃ ᒫᓐᓇᓕᓴᕐᓂᑦ 

ᑲᓐᖑᓇᖅᑐᓂᑦ ᐸᐸᑦᑎᑦᑎᐊᕆᐊᕐᓂᕐᒧᑦ ᐊᒻᒪᓗ ᖃᐅᔨᓴᕐᓗᑎᒃ ᐅᖃᐅᓯᐅᒃᑲᓐᓂᕆᐊᖃᕐᒪᖔᖅ 

ᑲᑐᔾᔨᖃᑎᒌᖏᓐᓂᑦ ᐱᓕᕆᐊᕆᓪᓗᓂᔾᔪᑦ ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖃᑦᑕᕐᓂᕐᒧᑦ 

ᐊᑐᖅᑕᐅᕙᑦᑐᑦ. ᐱᓕᕆᕝᕕᒃ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓂ ᐃᑲᔪᕈᒪᕗᖅ 

ᑐᑭᓯᒃᑲᓐᓂᖁᓪᓗᒋᑦ ᑎᒍᐊᖅᑐᓕᕆᓂᕐᒧᑦ ᐊᒻᒪᓗ ᓱᕈᓯᕐᓂᑦ ᐃᓚᔮᕇᓂᓪᓗ ᐱᔨᑦᓯᕐᓂᕐᒧᑦ ᐊᖏᕈᒻᒥᑦ, 

ᐊᒻᒪᓗ ᐃᓚᐅᖃᑕᐅᔪᓐᓇᕐᓂᖏᓐᓂᑦ ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ ᑎᒍᐊᖅᑐᓄᑦ ᐊᑐᖅᑕᐅᓲᓂᑦ. 

ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᑦ ᓇᓗᓇᐃᖅᓯᑉᐸᑕ ᐱᓕᕆᐊᒃᓴᖏᓐᓂᑦ ᐊᒻᒪᓗ 

ᖃᓄᑎᒋ ᐱᓕᕆᖃᑕᐅᓂᐊᕐᓂᖏᓐᓂᑦ, ᐱᓕᕆᕝᕕᒃ ᐱᓕᕿᖃᑎᖃᕋᔭᖅᐳᖅ 

ᓇᓗᓇᐃᖅᓱᐃᑦᑎᐊᖅᑎᓪᓗᒋ ᒫᓐᓇᐅᔪᖅ ᑲᓐᖑᓇᖅᑐᓂᒃ ᓴᐳᔾᔨᔾᔪᑕᐅᔪᓂᑦ, ᐊᒻᒪᓗ 

ᐱᕙᓪᓕᐊᑎᑦᑎᑎᓪᓗᒋᑦ ᓴᐳᔾᔭᐅᒃᑲᓐᓂᕆᐊᓕᓐᓂᑦ ᐱᑕᖃᖅᐸᑦ ᒪᓕᑦᑐᒋᑦ ᐱᓕᕆᐊᕆᔭᖏᑦ ᐊᒻᒪᓗ 

ᐱᓕᕆᖃᑕᐅᓂᖏᑦ. ᐊᑐᓕᖁᔭᐅᔪᖅ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᐱᔾᔪᑎᒋᓪᓗᒍ ᐊᑐᖅᑕᐅᔪᖅ ᓂᕆᐅᒋᔭᐅᕗᖅ ᐱᒋᐊᓛᕆᐊᖓ ᓯᑎᐱᕆ 2016-ᒥ.  

 

ᐱᓕᕆᕝᕕᒃ ᑕᐅᑐᒐᖃᖅᐳᖅ ᐊᑐᖅᑕᐅᖁᔭᐅᔪᖅ ᓇᓗᓇᐃᖅᓯᔾᔪᑕᐅᓂᐊᖅᑐᖅ ᑲᓐᖑᓇᖅᑐᓂᒃ 

ᓴᐳᔾᔨᓂᕐᒧᑦ, ᐊᒻᒪᓗ ᑲᑎᑎᕆᓗᑎᒃ ᓇᓗᓇᐃᖅᓱᑦᑎᐊᖅᓯᒪᔪᓂᒃ ᐊᑐᐊᒐᕐᓂᑦ ᐊᒻᒪᓗ 

ᐃᓚᓕᐅᔾᔭᐅᒋᐊᓕᓐᓂᑦ ᐊᑐᖅᑕᐅᓂᐊᖅᑐᓂᑦ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 

ᑲᔪᓰᓐᓇᖅᑐᒃᑯᑦ ᐊᒻᒪᓗ ᐆᒻᒪᕆᑦᑎᐊᖅᑐᒃᑯᑦ ᐃᓚᐅᖃᑕᐅᓗᑎᒃ ᓱᕈᓯᕐᓂᑦ ᓴᐳᔾᔨᓂᕐᒧᑦ ᐊᒻᒪᓗ 

ᑎᒍᐊᖃᑦᑕᕐᓂᕐᒧᑦ ᐱᓕᕆᐊᖑᔪᓂᑦ. ᐱᓕᕆᕝᑯᑦ ᓂᕆᐅᓐᓂᖃᑦᑎᐊᖅᐳᖅ ᑲᑎᑎᕆᓛᕐᓂᖓᓂ ᓄᓇᕗᒻᒥ 

ᐊᕕᑦᑐᖅᓯᒪᔪᓂᑦ ᐃᓄᐃᑦ ᑲᑐᔾᔨᖃᑎᒌᓂᑦ ᐃᓚᖃᕐᓗᓂ, ᓇᓗᓇᐃᖅᑕᐅᓯᒪᔪᓂᑦ ᑕᒪᒃᑮᓐᓂᑦ 

ᑎᒍᐊᖅᑐᓕᕆᓂᕐᒧᑦ ᐊᒻᒪᓗ ᓱᕈᓯᕐᓂᑦ ᐃᓚᔮᕇᓂᓪᓗ ᐱᔨᑦᓯᕐᓂᕐᒧᑦ ᐊᖏᕈᒻᒥᑦ, 

ᐃᑲᔪᖅᑕᐅᑐᐃᓐᓇᖏᓪᓗᑎᒃ ᓱᕈᓰᑦ ᐅᓗᕆᐊᓇᖅᑐᒦᖁᓇᒋᑦ, ᑭᓯᐊᓂᓗ ᐳᐃᒍᖅᑎᑕᐅᖁᓇᒋᑦ 

ᐃᓕᖅᑯᓯᑐᖃᖓᓂᑦ ᐊᒻᒪᓗ ᓄᓇᓕᒻᒥᐅᓂᑦ ᐊᑦᑐᐊᓂᖃᕐᓂᖏᓐᓂᑦ.  

 

ᐱᓕᕆᕝᕕᖓ ᐃᓚᔮᕇᑦᑐᓕᕆᔨᒃᑯᑦ ᐱᔨᑦᓯᕋᖅᑏᑦ ᐃᓕᑕᖅᓯᓯᒪᕗᑦ ᑐᑭᒧᐊᒐᖓᓂ ᐊᒻᒪᓗ 

ᐅᖃᐅᔾᔨᒋᐊᕈᑎᓕᐊᕆᓯᒪᔭᖏᓐᓂᑦ ᑐᑭᓯᒋᐊᕈᑎᓂᒃ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᐊᒻᒪᓗ 

ᑲᔪᓯᓂᐊᖅᐳᑦ ᐱᓕᕆᖃᑎᖃᕐᓗᑎᒃ ᑲᒥᓴᓇᒥᑦ ᐱᔭᕇᔭᐃᑎᓪᓗᒋᑦ ᐱᓕᕆᐊᕐᒥᑦ. ᐱᓕᕆᕝᕕᒃ 

ᐱᔭᕇᖅᓯᓂᐊᖅᐳᖅ ᐱᓕᕆᐊᕐᒥᑦ ᐅᖃᓕᒫᖅᑕᐅᖁᓪᓗᒍ 2017 ᐅᑭᐅᒃᑯᑦ ᒪᓕᒐᓕᐅᕐᕕᕐᔪᐊᕐᒥ 

ᑲᑎᒪᓕᖅᐸᑕ. ᑕᒪᓐᓇ ᐱᕕᒃᓴᖃᕈᑕᐅᓂᐊᖅᐳᖅ ᐱᓕᕆᕝᕕᒻᒧᑦ ᐅᖃᓪᓚᖃᑎᖃᑦᑎᐊᖁᓪᓗᒍ 

ᑐᑭᓯᒋᐊᕈᑎᓂᒃ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒧᑦ, ᐊᒻᒪᓗ ᐃᑲᔪᖅᑕᐅᖁᓪᓗᒋᑦ ᓄᓇᕗᒻᒥ 

ᐊᕕᑦᑐᖅᓯᒪᔪᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑐᑭᓯᑦᑎᐊᖁᓪᓗᒋᑦ ᐃᓚᐅᖃᑕᐅᓂᖏᓐᓂᑦ ᐊᒻᒪᓗ 

ᐱᓕᕆᐊᒃᓴᖏᓐᓂᑦ ᖃᐅᔨᒪᒋᐊᖁᓪᓗᒋᑦ ᑲᓐᖑᓇᖅᑐᑦ ᓴᐳᔾᔭᐅᑦᑎᐊᕋᓗᐊᒪᖔᑕ.  


